[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






NAFARROAKO GOBERNUA
Gobernuak bilera egin du Los Arcosen, Santiago bideko autobiak han eragin duen gorakada nabarmentzeko
Sanz presidenteak gogorarazi du automobilgintzaren sektoreko enpresa handi bat inauguratuko dutela laster: Kybse, lehengo Kayaba 
2009ko urriak 26, astelehena.  Nafarroako Gobernuak asteleheneko ohiko bilera Los Arcosen egin du gaur, Santiago bideko autobiak han eragin duen hedakuntza ekonomikoa nabarmentze aldera, Miguel Sanz presidenteak esan duenaren arabera. Presidentea, bilera amaitutakoan, eskualdeko herrietako alkateekin egon da.

Gobernuburuak azpimarratu du bilera Los Arcosen egiteak balioko duela, batetik, Nafarroa anitza denaren ideia sendotzeko; eta bestetik, erakusteko Lizarrerriko herri hori, krisian gauden arren, "aurrera egiten eta zabaltzen" ari dela Santiago bideko autobiari esker. 


Adibide gisa, presidenteak azaldu du duela hiru urte Los Arcosen ez zegoela industria jarduerarik eta orain, berriz, automobilgintza sektoreko enpresa handi bat inauguratzera doazela: Kybse (Kayaba Suspensions Europe). Sanzek esan duenaren arabera, egoera ekonomikoa nahasia bada ere, enpresak erabaki du “milioi askoko inbertsioak egitea eta lanpostuak sortzea”. Konpainiak duela gutxi berretsi zuen konpromiso hori, Los Arcosen administrazio kontseiluak egindako nazioarteko bileran eta Nafarroako Jauregian presidentearekin izandako elkarrizketan. Presidenteak esan du, baita ere, duela urte batzuk ez zegoela Nafarroako Zirkuitua (ikerketa zentroa) egiteko aurreikuspenik, ezta industria instalazioak jartzeko asmorik ere. 

        Gobernuak Los Arcoseko kultur etxean egin du bilera. Sanz presidenteak gogoratu du kultur azpiegitura hori eredu integratzailea oinarri hartuta egindako lehena dela (erakusketa aretoak, erabilera anitzeko aretoak, liburutegia eta abar dauzka) eta, gero, beste 30 kultur etxe egin zituztela Nafarroan, eredu berarekin. 

Nafarroako Zirkuitua
Bilera amaitu ondoren, Sanz presidenteak Nafarroako Zirkuituaz hitz egin du. Esan du proiektua “gardena” dela eta ekimen hori ekonomia hedatzen ari zen garaian sustatu zutela, sektore horretan eta Espainia iparraldean dagoen eskariari erantzuteko asmoarekin. Hala ere, krisia zela eta, proiektua sustatu zuen kide nagusiak (Construcciones Samaniego) desinbertitu egin behar izan zuen eta Gobernuak SPRIN sozietate publikoaren bitartez erosi zituen akzioak. 


Sanz presidenteak esan du proiektu hori “arriskutsua” dela, baina "modu garden eta eraginkorrean" gestionatzen ari direla, estrategia eta negozio plan egokiarekin. Haren hitzetan, espero dute Teruelgo Alcañiz herriko zirkuituaren moduko harrera izatea (80.000 pertsona izan ziren inaugurazioan eta batez beste 60.000 pertsona bertaratu ziren). Alcañizeko zirkuitua egiteko 120 milioi euro behar izan zituzten eta Nafarroakoak ez du horren erdia ere beharko. Alde horretatik, Sanzek esan du “merkeagoa dela gestioa eraginkorragoa delako”, eta Los Arcoseko Zirkuitua medio islatuko dutela foru erkidegoa "sortzailea eta berritzailea" dela. 


Sanz presidenteak azaldu du, baita ere, Zirkuituan automobilei buruzko espazio tematiko bat instalatuko dutela eta espazio horretan Nafarroako Gobernuaren lehengo automobilen bilduma bat jarriko dutela erakusgai. Halaber, Volkswagenekin harremanetan jarriko dira, Nafarroan automobilgintza sektoreak izan duen bilakaeraren isla diren ibilgailuak erakusteko. 


Azkenik, Gobernuak Los Arcoseko eremuarekin zerikusia duten beste gai batzuk landu ditu, esaterako: eskualdeko hamaika herri (Aguilar Kodeskoa, Torralba, Desojo, Santsol, Armañantzas, Los Arcos, Azuelo, Esprontzeda, Bargota, Torres del Rio eta Busto) hartuko dituen garraio publikoko hitzarmena. Horrez gain, Sanz presidenteak gai hauek aipatu ditu: babes ofizialeko 300 etxebizitza eraikitzeko proiektua, tokiko azpiegitura planen barruan egin diren tokiko inbertsioak (18 milioi euro) eta Santiago bideko autobia Errioxarekin lotzeko proiektua (obrak esleitu behar dituzte, lehenbailehen hasteko). 

